
42. edizioa bihar hasiko da eta 2025eko film onenetako hamar dakartza    

ZINEMASTEAk gaur egungo euskal zinemaren protagonista nagusiak bilduko ditu ARKABIAn

• Besteak beste, Paul Urkijo, Ana Lambarri, Asier Urbieta, Alberto Gastesi, José Mari Goenaga eta Aitor Arregi, Asier Altuna eta Juanma Bajo Ulloa zuzendariak; Alejandra Arrospide, Itziar García Zubiri eta Marian Fernández ekoizleak; Josean Bengoetxea, Ainhoa Artetxe, Miguel Garcés, Kandido Uranga, Jone Laspiur, Sambou Diaby, Ibrahima Koné, Elías García, Belén Fabra, Natalia Ruiz edo Fernando Gil aktoreak; eta Nerea Torrijos, jantzi-diseinatzailea, eta Izaskun Urkijo zuzendari artistikoa izango dira Vital Fundazioak antolatutako hitzorduan   


Vitoria-Gasteiz, 2026ko urtarrilak 22.- Vital Fundazioak antolatzen duen ZINEMASTEA, Euskal Zinemaren Jaialdiaren 42. edizioak sektoreko profesional ugari bilduko ditu bihartik aurrera ARKABIAn. Zuzendariek, aktoreek eta beste kargu teknikoago batzuek Vital Fundazioaren kulturgune berrian izango direla baieztatu dute, beren filmak aurkezteko. 

Vital Fundazioaren hitzordu zinematografikoak euskal produkzioko lanik onenen arteko hamar eskainiko ditu urtarrilaren 23tik 30era. Programatutako filmen sarrerak ia agortuta daude. Film guztien artean Goya sarietarako 26 izendapen dituzte eta beste asko Donostia, Sitges eta Malagako jaialdietan nahiz Forqué eta Feroz sarietan. Itxiera ekitaldia urtarrilaren 31n izango da, Europa Jauregian, eta ikustera joateko gonbidapenak lor daitezke ARKABIAN (Posta kalea 13-15),  11:00etatik 14:00etara eta 17:00etatik 20:00etara (astearteetan itxita), eserlekuak agortu arte.

Paul Urkijo arabar zuzendaria ZINEMASTEAREN irekiera ekitaldian izango da bihar, ostirala, XVII. mendean euskal mendietan girotutako beldurrezko istorio bat aurkezteko. ‘Errementari’ lanak ekarri dion arrakastaren ostean, ‘Gaua' lanak (Goya sarietarako 3 izendapen) generoko zinemaren ahots sendoenetakoen artean kokatu du, tradizioa eta fantasia begirada paregabeaz uztartzeko gai den sortzaile bihurtu baita. Bere lantaldeko kide batzuk izango ditu alboan: Nerea Torrijos, Goya sarirako izendatuta dagoen jantzi-diseinatzailea, Izaskun Urkijo, zuzendari artistikoa, eta Elias García aktorea.

Larunbatean, hilak 24, Ana Lambarri zuzendariak ‘Todo lo que no sé' filma aurkeztuko du. Film horren eskutik egin zuen debuta Malagako Zinemaldian, film laburrei esker sari ugari jaso ondoren. Bere lehenengo lan luzerako Lauraren istorioa aukeratu du. Lauraren erabakiek bere ingurua kolokan jarriko dute eta bere burua lehenesteagatik ordaindu beharreko prezioari aurre egin beharko dio.

‘Jone, batzuetan' filmaren emanaldian, hilaren 25ean, igandea, lanaren protagonistetako bi izango dira: Josean Bengoetxea eta Ainhoa Artetxe. Bien artean eman diote bizia Parkinsonak jotako aitarekin eta ahizpa gaztearekin bizi den neska baten istorioari. Bilboko Aste Nagusiko jaietan lehen aldiz maitemindu ondoren, Olgarekiko maitasunaren hilezkortasun sentsazioari eta aitaren gaixotasunaren ondorioz bakarrik geratzeko beldurrari egin behar die aurre. Malagako Zinemaldian, epaimahaiaren aipamen berezia jaso zuen filmak, zuzendaritza arloan. 

Igandeko bigarren saioan, ‘La isla de los faisanes' filmaren emanaldirako, Asier Urbieta zuzendaria etorriko da, Jone Laspiur, Sambou Diaby eta Ibrahima Koné aktoreekin batera. Gipuzkoar zinemagileak immigrazioaren gaia ere jorratzen duen mugako thriller horren eskutik egin du debuta. Göteborgeko Zinemaldian lehiatu zen eta Malagan lehiaketatik kanpo eman zuten.

Astelehenean, hilak 26, Alberto Gastesi zuzendari donostiarrak ‘Singular’ bere bigarren film luzearen solasaldian hartuko du parte, Alejandra Arrospide ekoizlearekin batera. Bien artean azalduko dituzte filmean ikus daitekeen istorioa. Semea hil eta urte batzuetara, banandutako bikote batek berriz elkartzea erabakiko du, eta semea zenaren antz misteriotsua duen gazte enigmatiko bat ikusiko dute.

‘Los domingos', hilaren 27rako, asteartea, programatutako filmaren ordezkari, Itziar García Zubiri ekoizpen zuzendaria eta Goya sarietarako izendatua bere kategorian eta Miguel Garcés aktorea bertaratuko dira. Drama familiar eta erlijioso horrek hamahiru izendapen jaso ditu Goya sarietarako, horien artean Film Onena eta Zuzendari Onena Alauda Ruiz de Azuarentzat. 2025eko Donostiako Zinemaldian Urrezko Maskorra jaso zuen, eta Euskal Zinema Saria, Feroz Zinemaldiko Kritikaren Saria, Forqué Sarietako Film Onenaren Saria eta Emakumezko Aktore Onenaren saria (Patricia López Arnaiz) jaso ditu. 

Urteko beste euskal ekoizpen handietako bat, ‘Maspalomas', asteazkenean, hilak 28, emango da, eta bertan izango dira Jose Mari Goenaga nahiz Aitor Arregi zuzendari eta gidoilariak, Los Moriarti ekoiztetxeko hiru kideetako bi. Ospe handiko ekoiztetxe horrek sarien curriculum zabala du. Kandido Uranga aktorea ere bertan izango da, hirugarren adineko homosexualitateari buruzko istorio horretako protagonistetako bat. Filma Goya sarietarako faboritoetako bat da, eta bederatzi izendapen ditu.

Ostegunean, hilak 29, Asier Altuna zuzendariak eta Marian Fernández nafar produktoreak ‘Karmele' aurkeztuko dute, gerraren ondorioz etxetik kanporatu ondoren Frantzian errefuxiatutako familia baten istorioa. 

‘El Mal' lanak ostiralean, hilak 30, agurtuko du ZINEMASTEAren edizio honetako programazioa, Juanma Bajo Ulloa zuzendariarekin batera. Zuzendariak bere filmaren hiru aktore izango ditu alboan: Belén Fabra, Natalia Ruiz eta Fernando Gil. Gasteiztar errealizadore sarituak, bere ausardiagatik eta izaera independenteagatik ospetsuak, anbizio handiko kazetari baten istorioa kontatu du zinta horretan. Protagonista den kazetari horri historiako hiltzaile handienaren bizitzari buruzko liburu bat idazteko dei egingo diote.   

